
  Groupe parlementaire

Här Fernand Etgen
President vun der Deputéiertechamber
19, um Krautmaart
L-1728 Lëtzebuerg
Lëtzebuerg, de 18. Dezember 2020
Här President,  
Sou wéi d’Chambersreglement et virgesäit, bieden ech Iech, dës parlamentaresch Fro un den Här Unterrechtsminister weiderzeleeden.
D’Sproochfërderungscourse fir Immigrantekanner (fr. Cours d’accueil) an der Grondschoul sinn intensiv Coursen an de Schoulsproochen Däitsch a Franséisch.
Hei déi kuerz Erklärung aus der Broschür vum MEN vun 2017, déi online um Site www.men.lu ze fannen ass: „De Cours d’accueil ass een intensive Sproochecours. D’Kand gëtt fir d’éischt mat Däitsch oder Franséisch familiariséiert, fir datt et d’Enseignanten an déi aner Kanner versteet an sech ausdrécke kann. D’Ziler vum Cours d’accueil sinn, dem Primo-arrivant genuch Däitsch- an /oder Franséischkenntnisser mat op de Wee ze ginn, fir kënnen a senger Classe d’attache matzeschaffen. D’Kand gëtt vum Direkter an eng Classe d‘attache ageschriwwen a mécht hei, souwäit et méiglech ass, all d’Fächer mat. Am Cours d’accueil gëtt mat enger Sprooch ugefaangen (D oder F, jee no Mammesprooch an Alter). Eréischt, wann d’Kand déi nei Sprooch ganz an der Classe d‘attache matléiert, kann déi zweet Sprooch am Cours d’accueil ugefaange ginn. D’Dauer vum Cours d’accueil ass ganz individuell a verschidden.“
Well e puer Onkloerheete bestinn an d’Praxis oft eng aner Realitéit opweist wéi d’Theorie, géing ech dem Här Unterrechtsminister gäre folgend Froe stellen:
1. Kann de Minister eis matdeelen, wéi vill Kanner am Schouljoer 2019-2020 an den Sproochfërderungscourse waren? Wéi vill hunn mat Däitsch a wéi vill mat Franséisch ugefaangen?
De System vun de Sproochfërderungscourse (Cours d’accueil) bréngt an der Praxis eng Rei organisatoresch Erausfuerderunge mat sech: De Stonneplang vu Sprooch-fërderungscoursen gëtt z.B., zumindest an der Stad Lëtzebuerg, eréischt no dem Plang vum Schoulsport an de Stonnepläng vun den diversen Intervenanten, déi beispillsweis Dechargen assuréieren, opgestallt, wat och domat begrënnt ass, dass net sécher gewosst ass, wéi vill nei Immigrantekanner (fr. primo-arrivants) de 15. September an der Schoul sinn. Well och wärend dem ganze Schouljoer nei Immigrantekanner kënne bäikommen, ass de Stonneplang vum Sproochfërderungscours oft mat groussem Wiessel verbonnen, an et muss heiansdo ëfters am Joer reegelrecht mat de Stonnen „jongléiert“ ginn, fir de Stonneplang vum Sproochfërderungscours kënnen ëmmer erëm opzestellen. Do kann et da virkommen, datt an engem Sproochfërderungscours wärend enger oder méi Stonnen, Kanner beienee sinn, déi zwou verschidde Sproochen (déi eng Däitsch, déi aner Franséisch) léiere sollen, wat jo awer, fir datt den intensive Sproochecours senger Finalitéit gerecht bleift, soll vermidde ginn.
2. Ass dem Ministère bekannt, wéi vill Fäll et am Land ginn, wou an enger Stonn vum Sproochfërderungscours 2 Sprooche gläichzäiteg ënnerriicht ginn, wat wéineg effizient ass a wéineg Sënn mécht?
3. Wéi gedenkt de Ministère, deem Problem entgéint ze wierken?
Kanner, déi, wa si op Lëtzebuerg kommen, keng Notioun vun eise Schoulsproochen hunn, ginn jee nom Alter entweder an en Sproochfërderungscours am Däitschen oder am Franséische geschéckt. Eréischt wa si esou wäit sinn, déi éischt Sprooch an der Regelklass kënne matzemaachen, fänke si déi zweet Sprooch am Sproochfërderungscours un. Dat bréngt mat sech, datt déi Kanner an enger Sprooch ëmmer e Réckstand hunn, a jee méi spéit si zu Lëtzebuerg ageschoult ginn, desto éischter gi si am Lycée op Klassen mat speziellem Sproocheprogramm orientéiert.
4. Wou läit dobäi um réng schoulesche Plang de Virdeel fir déi nei Immigrantekanner, géigeniwwer engem aner Modell, wou si zum Beispill déi zwou Schoulsprooche géingen intensiv léieren, éier si iwwerhaapt an eng Regelklass géinge goen?
5. Wéi gesäit et mat der Orientatioun aus: Wien entscheet, ob d’Kanner, déi am Sproochfërderungscours sinn, déi standardiséiert Tester matmaachen (EPSTAN)? Ginn et do genee Reegelen?
6. Wann en neit Immigrantekand sollt ee Joer widderhuelen (eng Verlängerung vum Zyklus (allongement) sollt kréien), huet dat dann en Afloss op de Sproochfërderungscours, deen hatt zegutt huet, oder ass dat onofhängeg dovun?
Der schonn zitéierter Broschür “Cours d’accueil - waat ass daat?” no, ass et net virgesinn, datt een Immigrantekand, wat am Cycle 2.1 ageschoult gëtt, an de Sproochfërderungscours (Cours d’Accueil) geet. An der Praxis gesäit dat awer och alt anescht aus.
7. A wéi enge Fäll ginn Ausname gemaach, fir datt Kanner, déi am C2.1 ageschoult ginn, och an de Sproochfërderungscours kënne goen? Wien hëlt déi Entscheedung?
An de Joren 2016-2017 huet de MEN sougenannte “Classes Spécialisées d’Accueil de l’Etat“ (CSAE) agefouert, fir den Asylbewerberkanner (DPI) d’Aschoulung zu Lëtzebuerg - mam Zil vun der Integratioun an eng Regelklass - ze erliichteren.
8. Wéi vill esou Spezialklasse ginn et de Moment am Land a wéi vill Kanner sinn an esou Klassen? Aus wéi enge Länner kommen si?
9. Wende sech d’CSAE-Klassen ausschliisslech un Asylbewerberkanner?
An der Äntwert op eng parlamentaresch Fro vum 2. Mee 2016 vum honorabelen Deputéierte Georges Engel (LSAP), QP 1984, heescht et, datt et zousätzlech Ressourcen fir asylberechtegt Kanner (BPI) ginn. Hei den Extrait aus der Äntwert op d’parlamentaresch Fro: “Ressources additionnelles: pour les enfants de bénéficiaires de protection internationale qui, suite à une scolarisation dans une classe spécialisée d'accueil de I'Etat, intègrent une classe régulière de I' enseignement fondamental après Ie 15 octobre 2015, deux leçons hebdomadaires d'enseignement par enfant sont ajoutées au contingent de leçons d'enseignement fixé pour I' année scolaire en cours. Ces leçons sont destinées à faciliter I'intégration des enfants concernés; elles sont accordées au moment où I'enfant rejoint une classe régulière de I'enseignement fondamental.”
10. [image: ]Ginn et déi Ressourcen aktuell och nach?
Mat déiwem Respekt,

Fred Keup
Deputéierten

